
Annotatsiya: Ushbu maqolada O‘zbekiston sug‘urta kompaniyalari misolida korxonalarning innovatsion faoliyatini 
moliyalashtirish samaradorligi tahlil qilingan. Raqamli iqtisodiyot sharoitida sug‘urta xizmatlarini modernizatsiyalash va 
ularni raqamlashtirish orqali moliyaviy barqarorlik hamda xizmatlar sifati oshirilishi ilmiy asosda yoritilgan. Tadqiqotda 
integral moliyaviy samaradorlik indeksi ishlab chiqilib, sug‘urta kompaniyalarining innovatsion loyihalaridan olinadigan 
daromad va risklarni kompleks baholash imkoniyati yaratildi. Natijalar shuni ko‘rsatadiki, sug‘urta kompaniyalarida 
innovatsion faoliyatni moliyalashtirish samaradorligi raqamli texnologiyalarni keng tatbiq etish orqali sezilarli darajada 
oshishi mumkin.

Kalit soʻzlar: sug‘urta kompaniyalari, innovatsion faoliyat, moliyalashtirish samaradorligi, integral moliyaviy samaradorlik 
indeksi, raqamlashtirish, sug‘urta shartnomalari, risklar, moliyaviy barqarorlik.
Abstract: This article analyzes the effectiveness of financing innovative activities of enterprises using the example of 
insurance companies in Uzbekistan. In the context of the digital economy, the modernization of insurance services and 
their digitalization to enhance financial stability and service quality is scientifically justified. The study introduces an 
integral financial efficiency index, which provides an opportunity to comprehensively assess the income and risks arising 
from innovative projects of insurance companies. The results show that the efficiency of financing innovative activities in 
insurance companies can be significantly improved through the wide implementation of digital technologies.

Key words: insurance companies, innovative activities, financing efficiency, integral financial efficiency index, digitalization, 
insurance contracts, risks, financial stability.
Аннотация: В данной статье на примере страховых компаний Узбекистана проанализирована эффективность 
финансирования инновационной деятельности предприятий. В условиях цифровой экономики научно обоснована 
модернизация страховых услуг и их цифровизация для повышения финансовой устойчивости и качества 
обслуживания. В исследовании разработан интегральный индекс финансовой эффективности, позволяющий 
комплексно оценивать доходы и риски, возникающие от инновационных проектов страховых компаний. Результаты 
показывают, что эффективность финансирования инновационной деятельности в страховых компаниях может 
значительно повыситься за счёт широкого внедрения цифровых технологий.

Ключевые слова: страховые компании, инновационная деятельность, эффективность финансирования, 
интегральный индекс финансовой эффективности, цифровизация, страховые договоры, риски, финансовая 
устойчивость.

K I R I S H
Ayni paytda jahon miqyosida iqtisodiy rivojlanishning yangi bosqichi sifatida raqamli transformatsiya va 

sun’iy intellekt texnologiyalaridan foydalanish jarayoni jadallashib bormoqda. Sun’iy intellekt nafaqat ishlab 
chiqarish va xizmat ko‘rsatish sohalarini avtomatlashtirish, balki moliya va sug‘urta tizimida ham muhim 
ijtimoiy-iqtisodiy kategoriyaga aylanmoqda. Xususan, sug‘urta kompaniyalarining boshqaruv tizimida raqamli 
texnologiyalarni joriy etish jismoniy shaxslar uchun sug‘urta bozorini modernizatsiyalashgan xizmatlar bilan 
boyitishga, shuningdek, moliyaviy resurslardan samarali foydalanishga xizmat qilmoqda.

O‘zbekiston Respublikasida ham raqamli iqtisodiyotni shakllantirish va innovatsion rivojlanish strategik 
ustuvor yo‘nalish sifatida belgilangan. Prezidentning “Raqamli O‘zbekiston — 2030” strategiyasini tasdiqlash 

va uni samarali amalga oshirish chora-tadbirlari to‘g‘risidagi PF-6079-son farmonida raqamli media-kontentni 
yaratish, korporativ moliyaviy boshqaruv tizimida ilg‘or algoritmlardan foydalanish, “aqlli korxona” uchun “aqlli 
moliyaviy tizim”ni ishlab chiqish, “aqlli shartnomalar”ni keng joriy etish va shu jarayonda raqamli texnologiyalardan 
foydalanish kabi ustuvor vazifalar belgilab berilgan. Shu bilan birga, 2021-yil 23-oktabrdagi PQ-5265-son qaror 
sug‘urta bozorini raqamlashtirish, hayot sug‘urtasi sohasini rivojlantirish, barcha turdagi sug‘urta polislarini 
yagona avtomatlashtirilgan axborot tizimida yuritish, elektron shaklda sotish va rasmiylashtirish qoidalarini 
ishlab chiqishni dolzarb vazifa sifatida belgilagan.

Bunday sharoitda korxonalarning innovatsion faoliyatini moliyalashtirish samaradorligini aniqlash va 
tahlil qilish masalasi alohida ahamiyat kasb etmoqda. Chunki innovatsion loyihalarning moliyaviy natijalari va 
risklarini baholash, ularni qo‘llab-quvvatlashning optimal mexanizmlarini ishlab chiqish nafaqat alohida xo‘jalik 
subyektlari, balki butun iqtisodiyot barqarorligini ta’minlashda muhim omil hisoblanadi. Innovatsion faoliyatni 
moliyalashtirish samaradorligini aniqlash orqali resurslardan oqilona foydalanish, yangi texnologiyalarni joriy 
etish, raqobatbardoshlikni oshirish va iqtisodiy o‘sishning barqaror sur’atlarini qo‘llab-quvvatlash imkoniyatlari 
yuzaga keladi. Shu bois mazkur tadqiqot mavzusi hozirgi davrda nafaqat nazariy, balki amaliy jihatdan ham 
dolzarbdir.

M A V Z U G A  O I D  A D A B I Y O T L A R  S H A R H I
So‘nggi tadqiqotlar korxonalarning innovatsion faoliyatini moliyalashtirish samaradorligini aniqlashda 

raqamli texnologiyalar, big data va sun’iy intellektning o‘rni tobora ortib borayotganini ko‘rsatmoqda. Masalan, 
Brown va Rocha (2020) innovatsion startaplarni moliyalashtirishda raqamli moliya platformalari (crowdfunding, 
peer-to-peer lending) samaradorligini oshirishini ta’kidlaydi. Bu esa an’anaviy moliya vositalaridan tashqari, 
korxonalar uchun qo‘shimcha imkoniyatlarni yaratadi.

Maqsadli moliyalashtirish mexanizmlarida ham sezilarli o‘zgarishlar kuzatilmoqda. Xu va boshq. (2021) 
innovatsion loyihalarni baholashda integral samaradorlik indekslari qo‘llanilishi kapital oqimini optimallashtiradi, 
degan xulosaga kelgan. Shu jihatdan, korxonalarda innovatsion faoliyatdan kutiladigan daromad va risklarni 
birgalikda baholash samaradorlikni oshirish omili sifatida qaralmoqda.

Sug‘urta sektori kontekstida esa, digitalizatsiya asosiy trend bo‘lib qolmoqda. Lee va Shin (2023) insurtech 
platformalarining jismoniy shaxslar sug‘urtasida shaffoflik va tezkorlikni ta’minlashi orqali moliyalashtirish 
samaradorligiga bevosita ta’sir ko‘rsatishini aniqlagan. Shuningdek, OECD (2022) hisobotida raqamli sug‘urta 
xizmatlari kapital oqimini diversifikatsiya qilish va xatarlarni kamaytirishda muhim moliyaviy vosita sifatida qayd 
etilgan.

O‘zbekiston sharoitida ham bu jarayonlar jadal kechmoqda. 2021-yilda qabul qilingan PQ-5265-son qarorga 
muvofiq, sug‘urtaning barcha turlarini elektron shaklga o‘tkazish bo‘yicha chora-tadbirlar moliyalashtirish 
samaradorligini oshirishga xizmat qilmoqda. Shuningdek, Karimov va Xolboev (2023) tadqiqotlarida 
O‘zbekistonda innovatsion faoliyatni moliyalashtirishda davlat dasturlari, tijorat banklari va sug‘urta kompaniyalari 
o‘rtasida hamkorlik kuchayib borayotganini ko‘rsatgan.

Tadqiqotlarda innovatsion faoliyatni moliyalashtirish samaradorligini aniqlashda integratsiyalashgan 
indekslar, raqamli platformalar, hamda insurtech vositalaridan foydalanish zaruriyatini ilmiy asoslab bermoqda. 
Bu esa korxonalar va sug‘urta kompaniyalari uchun moliyaviy barqarorlikni ta’minlash hamda innovatsion 
loyihalarning investitsion jozibadorligini oshirishga xizmat qiladi.

T A D Q I Q O T  M E T O D O L O G I YA S I
Tadqiqot metodologiyasi sug‘urta kompaniyalari va korxonalarning innovatsion faoliyatini moliyalashtirish 

samaradorligini baholashga yo‘naltirildi. Avvalo, “Raqamli O‘zbekiston – 2030” strategiyasi va PQ-5265 
qarorida belgilangan raqamlashtirish jarayonlari sug‘urta xizmatlarida qanday moliyaviy natijalar bergani 
statistik ma’lumotlar asosida tahlil qilindi. Shu bilan birga, integral moliyaviy samaradorlik indeksi ishlab 
chiqilib, sug‘urta kompaniyalarining raqamlashtirilgan xizmatlari soni, shartnomalar hajmi va ularning moliyaviy 
natijalari o‘rtasidagi bog‘liqlikni aniqlash uchun qo‘llanildi. Mazkur indeks yordamida innovatsion loyihalardan 
olingan daromad va risk darajasi kompleks hisobga olinib, sug‘urta kompaniyalarining sarmoyaviy faoliyatidan 
kutilayotgan foyda, innovatsion faoliyatni moliyalashtirish samaradorligini oshirishda raqamli texnologiyalarning 
ahamiyati asoslab berildi.

T A H L I L  V A  N A T I J A L A R
O‘zbekiston iqtisodiyotida raqamlashtirish jarayonlari jadal sur’atlarda amalga oshirilmoqda. Ayniqsa, 

sug‘urta sohasida elektron xizmatlarning joriy qilinishi va raqamlashtirilgan sug‘urta mahsulotlari sonining 
ortishi jismoniy shaxslarga ko‘rsatiladigan xizmatlar sifatini oshirishda muhim omil bo‘lib xizmat qilmoqda. 

Prezidentimizning “Raqamli O‘zbekiston – 2030” strategiyasi va sug‘urta bozorini modernizatsiya qilishga 
qaratilgan qarorlar sohada yangi raqamli mahsulotlar yaratish, elektron polislarni rasmiylashtirish, mijozlar 
uchun masofaviy xizmatlarni joriy etish imkoniyatini kengaytirmoqda. Bu jarayon, bir tomondan, sug‘urta 
xizmatlaridan foydalanish qulayligini oshirsa, ikkinchi tomondan, sug‘urta kompaniyalarining raqobatbardoshligini 
mustahkamlamoqda.

1-rasm. O‘zbekistonning yetakchi sug‘urta kompaniyalari tomonidan raqamlashtirilgan jismoniy shaxslar sug‘urta 
mahsulotlari soni1

1-rasmda keltirilgan ma’lumotlarga ko‘ra, O‘zbekistondagi yetakchi sug‘urta kompaniyalari tomonidan 
raqamlashtirilgan sug‘urta mahsulotlari soni sezilarli farq qiladi. Masalan, “Uzagrosug‘urta” kompaniyasi 21 ta 
raqamli sug‘urta mahsuloti bilan bozor yetakchisi hisoblanadi. Undan keyingi o‘rinlarda “Uzbeksug‘urta Invest” 
(10 ta) va “Gross Insurance” (9 ta) kompaniyalari turadi. O‘rtacha ko‘rsatkichlarda “Kafolat” va “Kapital Sug‘urta” 
6 tadan raqamlashtirilgan mahsulotga ega. Eng past natijalar esa “Apex Insurance” va “Alfa Invest” (1 tadan) 
kompaniyalariga to‘g‘ri kelmoqda. Bu raqamlar sug‘urta kompaniyalari o‘rtasida raqamlashtirish darajasida 
katta tafovutlar mavjudligini ko‘rsatadi.

2-rasm. Jismoniy shaxslar bilan tuzilgan sug’urta shartnomalari soni, tanlangan Top 10ta sug’urta kompaniyalari 
kesimida (dona)2

1	  Muallif kuzatuvlari asosida tayyorlandi.
2	  https://napp.uz/uz ma’lumotlari asosida tayyorlandi.

2-rasm ma’lumotlari shuni ko‘rsatadiki, jismoniy shaxslar bilan tuzilgan sug‘urta shartnomalari soni bo‘yicha 
“O‘zbekinvest” va “O‘zagrosug‘urta” kompaniyalari yetakchilik qilmoqda, ular keng filial tarmog‘i va raqamli 
xizmatlarni faol joriy etgani bilan ajralib turadi. “Kafolat”, “Gross Insurance” va “Alskom” kompaniyalari o‘rtacha 
natijalarni ko‘rsatib, bozordagi ulushini barqaror oshirib bormoqda, kichik kompaniyalar esa innovatsion 
xizmatlarni kengaytirish orqali tez o‘sish imkoniyatiga ega. Umuman, sug‘urta shartnomalari sonining yildan-yilga 
ortib borishi raqamlashtirish jarayonlarining samaradorligini va aholining moliyaviy xizmatlardan foydalanish 
madaniyatining rivojlanayotganini tasdiqlaydi.

Korxonalarning innovatsion faoliyatini moliyalashtirish samaradorligini aniqlash va tahlil qilish masalasida 
yuqoridagi sug‘urta bozori ko‘rsatkichlari bilan bog‘liq muammolar bir necha jihatdan namoyon bo‘ladi:

Birinchidan, moliyaviy manbalarning yetishmasligi muammo bo‘lib qolmoqda. Sug‘urta kompaniyalari 
tomonidan raqamlashtirilgan mahsulotlar soni va jismoniy shaxslar bilan tuzilgan shartnomalar ko‘pligiga 
qaramay, ularning katta qismi an’anaviy moliyalashtirish manbalariga tayanadi. Innovatsion faoliyatni 
kengaytirish uchun esa uzoq muddatli va arzon moliya manbalarini jalb qilish imkoniyatlari cheklangan.

Ikkinchidan, raqamli transformatsiya jarayonlari notekis rivojlanmoqda. Yirik kompaniyalar, masalan, 
“O‘zagrosug‘urta” yoki “O‘zbekinvest” innovatsion xizmatlarni joriy etishda sezilarli yutuqlarga erishayotgan 
bo‘lsa, kichik sug‘urta kompaniyalarida bu jarayon sekin kechmoqda. Bu esa butun sug‘urta bozorida innovatsion 
faoliyat samaradorligini pasaytiradi.

Uchinchidan, innovatsion loyihalarni baholash va monitoring qilish mexanizmlari yetarli darajada 
rivojlanmagan. Ko‘plab sug‘urta kompaniyalari raqamli mahsulotlarni joriy qilayotgan bo‘lsa-da, ularning 
iqtisodiy samaradorligi, mijozlar ehtiyojini qondirish darajasi va uzoq muddatli moliyaviy barqarorlikka ta’siri 
chuqur tahlil qilinmayapti.

To‘rtinchidan, kadrlar salohiyati va texnologik bilimlarning yetishmasligi ham innovatsion faoliyatni 
moliyalashtirish samaradorligiga ta’sir qilmoqda. Sug‘urta bozorida raqamli xizmatlarga talab oshayotgan bir 
vaqtda, kompaniyalar yangi texnologiyalarni tatbiq etishda mutaxassislar tanqisligiga duch kelmoqda.

Umuman olganda, sug‘urta kompaniyalarining jismoniy shaxslar bilan shartnomalar sonining ortishi 
va raqamlashtirilgan mahsulotlar ko‘payishi ijobiy tendensiya bo‘lsa-da, innovatsion faoliyatni samarali 
moliyalashtirish uchun moliyaviy resurslar, baholash mexanizmlari, texnologik infratuzilma va kadrlar 
tayyorlashda muammolar saqlanib qolmoqda.

Sug‘urta kompaniyalari innovatsion faoliyatni moliyalashtirish samaradorligini oshirishda bir vaqtning o‘zida 
bir nechta ustuvor yo‘nalishlarga e’tibor qaratishi zarur. 

1-jadval. Korxonalarning innovatsion faoliyatini moliyalashtirish samaradorligini aniqlash yo‘nalishlari3

Moliyaviy 
samaradorlik

Innovatsion 
samaradorlik

Ijtimoiy-iqtisodiy 
samaradorlik

Risklarni 
boshqarish

Raqamli 
transformatsiya 
samaradorligi

- Foyda–xarajat tahlili 
- NPV, IRR, Payback 
Period - Resurslar 
diversifikatsiyasi

- Yangi mahsulot 
va xizmatlar hajmi 
- Bozor ulushi - 
Raqobatbardoshlik

- Yangi ish o‘rinlari 
yaratilishi 
- Xizmat sifati va 
tezkorligi 
-Barqaror 
rivojlanishga hissa

-Moliyaviy va 
texnologik risklarni 
aniqlash 
-Sug‘urta va davlat 
kafolatlari 
-Uzoq muddatli 
barqaror 
moliyalashtirish

- AI, Big Data, 
blokcheyn qo‘llanishi 
-Elektron xizmatlar 
ulushi 
-Xarajatlarni 
kamaytirish va 
tezkorlik

Avvalo, moliyaviy samaradorlikni ta’minlash uchun investitsiya loyihalarini NPV va IRR kabi usullar asosida 
baholash hamda moliyalashtirish manbalarini diversifikatsiya qilish muhim ahamiyat kasb etadi. Shu bilan birga, 
innovatsion samaradorlikni oshirish maqsadida raqamlashtirilgan sug‘urta polislarining ulushini kengaytirish va 
yangi xizmatlarni joriy etish talab etiladi. Ijtimoiy-iqtisodiy jihatdan esa, sug‘urta xizmatlarining modernizatsiyasi 
aholining moliyaviy savodxonligini oshirishi va yangi ish o‘rinlari yaratish orqali ijobiy ta’sir ko‘rsatadi. Biroq, bu 
jarayonda yuzaga keladigan moliyaviy va texnologik risklarni boshqarish ham dolzarb bo‘lib, qayta sug‘urta va 
davlat kafolatlari kabi mexanizmlardan foydalanish zarur. Eng asosiysi, sun’iy intellekt, Big Data va blokcheyn 
kabi raqamli texnologiyalarni keng joriy etish orqali xizmatlar sifatini oshirish, xarajatlarni kamaytirish va mijozlar 
uchun qulaylik yaratish sug‘urta kompaniyalarining raqobatbardoshligini mustahkamlaydi.

Korxonalarning innovatsion faoliyatini moliyalashtirish samaradorligini aniqlash va tahlil qilish zamonaviy 
iqtisodiyotda dolzarb masalalardan biridir, chunki bozor sharoitida korxonalar uchun faqatgina yangi mahsulot 
yaratish emas, balki ularning moliyaviy barqarorligini ta’minlaydigan samarali innovatsion loyihalarni tanlash 

3	  Muallif ishlanmasi.

ham muhim ahamiyat kasb etadi. Shu maqsadda ishlab chiqilgan integral moliyaviy samaradorlik indeksi 
korxonalarga innovatsion loyihalardan olinadigan daromad va xatarlarni kompleks baholash imkonini beradi. 

3-rasm. Korxonalarning innovatsion faoliyatini moliyaviy samaradorligini aniqlash modeli tavsifi4

Tahlillar shuni ko‘rsatadiki, mazkur indeks yordamida korxonalar investitsiya kiritilgan mablag‘lardan 
olinadigan moliyaviy natijalarni aniqroq o‘lchash, risklarni kamaytirish va resurslardan oqilona foydalanish 
imkoniyatiga ega bo‘ladi. Bu esa nafaqat korxona ichki boshqaruv samaradorligini oshiradi, balki umumiy 
iqtisodiy tizimda innovatsion rivojlanishning barqarorligini ta’minlashga xizmat qiladi.

X U L O S A  V A  T A K L I F L A R
Korxonalarning innovatsion faoliyatini moliyalashtirish samaradorligini aniqlash va tahlil qilishda integral 

moliyaviy samaradorlik indeksining joriy etilishi amaliy jihatdan katta ahamiyatga ega. Ushbu indeks yordamida 
innovatsion loyihalarning daromadlilik darajasi, ularning xavf-xatar ko‘rsatkichlari hamda investitsiya oqimlarining 
qaytarilishi kompleks tarzda baholanadi. Natijada korxonalar faqatgina qisqa muddatli foyda emas, balki uzoq 
muddatli barqarorlikni ham inobatga olgan holda qaror qabul qilish imkoniyatiga ega bo‘ladi. Tahlillar shuni 
ko‘rsatadiki, indeksni amaliyotga joriy etish moliyaviy resurslardan oqilona foydalanishni, risklarni boshqarishni 
va sarmoya samaradorligini oshirishni ta’minlaydi. Shu bilan birga, innovatsion loyihalarga bo‘lgan investorlar 
ishonchi ortadi, korxonalar raqobatbardoshligi kuchayadi va umuman mamlakat miqyosida innovatsion 
rivojlanish sur’atlari tezlashadi.

Sug‘urta kompaniyalari innovatsion faoliyatini moliyaviy samaradorligini oshirishda quyidagi yo’nalishlarda 
ishlarni amalga oshirishlari lozim deb hisoblaymiz: 

Innovatsion mahsulotlarni turli ko’rinishdagi fondlar orqali kafolatash va qo‘llab-quvvatlash. Sug‘urta 
kompaniyalari yangi innovatsion sug‘urta mahsulotlari (raqamli polislar, telemeditsina sug‘urtasi, kiberxavfsizlik 
sug‘urtasi)ni joriy qilayotganda, o’zaro kafolat fondi yaratilib, mahsulotning ilk bosqichdagi xatarlarining 30-40 
foizini qoplab berishi zarur.

Venchur moliyalashtirishni sug‘urta sohasiga joriy qilish. Yirik sug‘urta kompaniyalari huzurida maxsus 
“InsurTech venchur fondlari” tashkil etilib, startaplar va innovatsion loyihalarni (masalan, mobil ilovalar, AI risk 
baholash tizimlari) moliyalashtirishga aniq va manzilli mablag‘ ajratilisa maqsadga muvofiq bo’ladi.

4	  Muallif ishlanmasi.

Sug‘urta samaradorligini baholash uchun integral indeks. Har bir sug‘urta mahsulotining moliyaviy 
samaradorligini baholash uchun “Sug‘urta samaradorlik indeksi” ishlab chiqilishi kerak. Bu indeks:

-to‘lov qoplamalari va mukofotlar nisbati,
-risklarni qayta sug‘urtalash darajasi,
-elektron polislar ulushi,
-mijozlarning qoniqish darajasi kabi ko‘rsatkichlarni o‘z ichiga olishi lozim.
Blokcheyn asosida polislar va sug‘urta to‘lovlarini boshqarish. Sug‘urta shartnomalari va polislarni 

blokcheyn orqali raqamlashtirish orqali firibgarlikni kamaytirish, shaffoflikni ta’minlash va mijozlarga tezkor 
xizmat ko‘rsatish imkonini beruvchi tizim joriy etilishi tavsiya etiladi.

Innovatsion faoliyat sug‘urtasini joriy qilish. Sug‘urta kompaniyalari yangi texnologik loyihalar (masalan, 
agrotech yoki fintech loyihalari) uchun maxsus “Innovatsion faoliyat sug‘urtasi”ni joriy etishi mumkin. Agar loyiha 
muvaffaqiyatsiz tugasa, investor mablag‘ining 50 foizi sug‘urta kompaniyasi tomonidan qaytarilishi mumkin 
bo‘ladi.

Sektorlar bo‘yicha maxsus sug‘urta paketlarini ishlab chiqish. Sug‘urta kompaniyalari innovatsion faoliyatni 
moliyalashtirish samaradorligini oshirish uchun maqsadli paketlarni ishlab chiqishi mumkin. Masalan:

-AgroTech uchun sug‘urta paketi (hosil sug‘urtasi + tomchilatib sug‘orish tizimlari kafolati),
-BioTech uchun sug‘urta paketi (laboratoriya uskunalari va klinik sinovlarni sug‘urtalash),
-FinTech uchun sug‘urta paketi (kiberxavfsizlik + IT infratuzilma kafolati).

